
CUR-AIR-BHOG CD ‘AN LEABHAR MÒR – NA H-ÒRAIN’

Thèid CD ùr de dh’òrain Ghàidhlig iomraiteach bho Èirinn is Alba a chur air bhog aig a’ Mhòd Nàiseanta Rìoghail ann an Dùn Omhain Diardaoin 19mh An Dàmhair an t-seachdain seo. ’S ann às An Leabhar Mhòr, am foillseachadh ealain air leth soirbheachail, a thàinig na h-òrain agus iad air an seinn le cuid de na seinneadairean Gàidhlig as fheàrr agus as ainmeil à Èirinn is Alba.

Thèid ‘An Leabhar Mòr – Na h-Òrain’ a chur air bhog ann an Taigh-òsta Park ann an Dùn Omhainn aig 5.30f oidhche Dhiardaoin a’ Mhòid far am bi dithis sheinneadair a chluinnear air an CD, Kenna Chaimbeul is Art MacCarmaig, a’ seinn cuid de na 19 òrain bhon chlàradh. Tha gach fear de na h-òrain air an CD air an seinn le seinneadair eadar-dhealaichte agus am measg na feadhna à Alba tha Flora NicNèill, Iseabail NicAsgaill, Cairistìona Primrose, Anna Latharna NicIllIosa, Maighread Stiùbhart, Rachel Walker, Màiri Nic a’ Ghobhainn, Fionnlagh MacNèill and Donaidh Murchadh MacLeòid.  Agus am measg na feadhna à Èirinn tha Nicolas Toibin, Peadar Ó Ceannabháin, Albert Fry, Gearoidin Breathnach, Roisin Elsafty, Eilis Kennedy, Aine Meirbhic and Padraighín Ní Ullacháin.
Tha an CD air fhoillseachadh le Colmcille is Pròiseact nan Ealan (PNE): na buidhnean ealain Gàidhlig a tha an sàs ann am pròiseact an Leabhair Mhòir. Thuirt Stiùiriche PNE Calum MacGillEain: “Tha cuid de na seinneadairean Gàidhlig as fheàrr à Alba is Èirinn agus air a bheil as motha spèis a’ seinn air an CD seo agus ’s iad sàr òrain uile bho dhualchas an dà dhùthcha a tha iad a’ seinn. Tha an leasachadh as ùire dhen Leabhar Mhòr a’ cur an cèill gu beòthail, tro mheadhan eile, na ceanglaichean domhainn a th’ ann eadar Gàidheil na h-Alba is na h-Èireann a thaobh an cultair is an cànain.

 “Tha a’ bhàrdachd, obair-ealain agus snas-sgrìobhadh bho thaisbeanadh an Leabhair Mhòir agus an leabhar fhèin fhathast a’ togail ùidh sna h-ealain Ghàidhlig air feadh an t-saoghail. Tha an taisbeanadh a-nis air a bhith air chuairt fad ceithir bliadhna agus tha grunn bhliadhnaichean eile dhen chuairt air aontachadh. Chunna còrr is millean duine e bho Alba, Èirinn, an Fhraing, na Stàitean Aonaichte agus Astràilia agus chaidh an taisbeanadh a chumail ann am barrachd is 30 àite ann an Èirinn a-mhàin. Tha còrr is 100 tachartas co-cheangailte agus còrr is 100 tadhal-sgoile air a bhith ann air a sgàth, agus rinn tòrr sgoiltean an Leabhar Beag aca fhèin leis an cuid obair-ealain is am bàrdachd fhèin. Chan urrainn nach cuir an CD ris an t-soirbheas seo.”   

Chaidh an Leabhar Mòr a chur air bhog leis a’ Phrìomh Mhinistear, Jack McConnell, ann an 2002 agus tharraing e còmhla an obair aig còrr is 200 bàrd is neach-ealain lèirsinneachd bho Alba is Èirinn. Tha an ceud dàn Gàidhlig a’ tighinn bhon 6mh linn suas chun 21mh linn agus chaidh an ainmeachadh uile le bàird mar na dàin as fheàrr leotha. ’S e òrain a th’ ann an 30 de na dàin agus ’s e cuid de na h-òrain sin a chluinnear air an CD. Chaidh 50 neach-ealain lèirsinneachd bhon dà dhùthaich fhastadh gus obair ealain ùr a chruthachadh stèidhichte air na dàin a thagh iad, agus bha sgioba beag de snas-sgrìobhadairean is dealbhadairean clò ag obair còmhla ris an luchd-ealain is na bàird gus a’ bhàrdachd is na h-ìomhaighean aig an luchd-ealain fhighe ri chèile. Thathar an dùil gun tèid lethbhreac ùr dhen Leabhar Mhòr a chur an clò a-rithist le Canongate sna beagan mhìosan a tha romhainn. Airson tuilleadh fiosrachaidh mun CD faicibh www.gaelic-arts.com no www.leabharmor.net

Crìoch…

FIOSRACHADH DHAN LUCHD-DEASACHAIDH:

‘S e a th’ ann am Pròiseact nan Ealan (PNE) buidheann leasachaidh nàiseanta airson nan ealain Gàidhlig an Alba. Chaidh PNE a stèidheachadh ann an 1987 agus tha e suidhichte ann an Steòrnabhagh, Eilean Leòdhais, ach tha e ag obair aig ìre nàiseanta is eadar-nàiseanta. Tha e clàraichte mar bhuidhinn-charthannais, agus tha dusan luchd-obrach aige. ‘S iad na prìomh bhuidhnean maoineachaidh aige: Comhairle Ealain na h-Alba, Iomairt na Gàidhealtachd agus Bòrd na Gàidhlig. Chan e buidheann maoineachaidh a th’ ann am PNE, tha e a’ rannsachadh, a’ leasachadh agus a’ dearbhadh iomairtean ùra sna h-ealain Ghàidhlig. Nuair a tha sgeamaichean dearbhaidh a’ sealltainn gum mair iad thèid an stèidheachadh mar chompanaidhean neo-eisimeileach. Am measg iomairtean a bh’ aig PNE roimhe tha Fèisean nan Gàidheal, an sgoil-shamhraidh Ceòlas agus an companaidh dràma Tosg. Tha pròiseactan mar an Leabhar Mòr air caochladh mòr dhuaisean a chosnadh. 

Chaidh Colmcille a stèidheachadh ann an 1998 mar iomairt eadar riaghaltasan Bhreatainn is na h-Èireann gus ceanglaichean cultarach is cànain ùrachadh eadar Gàidheil na h-Èireann is na h-Alba mar thoradh air an iomairt sìth ann an Èirinn a Tuath aig an àm. Tha oifigearan aige ann an Alba, Èirinn a Tuath agus Poblachd na h-Èireann agus tha e a’ toirt taic do mhòran phròiseactan coimhearsnachd, foghlaim, turasachd agus ealain nam measg An Leabhar Mòr.

· ‘S iad na h-òrain air an CD ‘An Leabhar Mòr – Na h-Òrain’:

1.  Tá Mé 'mo Shuí (Up All Night) – Eilís Kennedy (4.45)

2. Trì Fichead Bliadhna ’s a Trì – Màiri Nic a’ Ghobhainn (3.56)

3. Clann Ghriogair air Fògradh – Maighread Stiùbhart (5.43) 

4. An Bonnán Buí (The Yellow Bittern) – Pádraigín Ní Uallacháin (4.15)

5. Seó leo, a Thoil (Lullaby to his Illegitimate Son) – Aine Meirbhic (3.17)

6. Alasdair a Gleanna Garadh – Rachel Walker (3.17)

7. An Droighneán Donn – (The Blackthorn Bush) – Gearóidín Bhreathnach (4.35)

8. Ard Tí Chuain – (If Only I Were in Articoan) – Albert Fry (4.16)

9. Thig trì nithean gun iarraidh – Flora NicNèill (3.54)

10. Ri Fuaim an Taibh – Donaidh Murchadh MacLeòid (3.45)

11. Máire Ní Eidhinn (The Lass from Bally-na-Lee) – Peadar Ó Ceannabháin (5.43)

12. An Ataireachd Àrd – Iseabail NicAsgaill (4.00)

13. A’ Choille Ghruamach – Art MacCarmaig (3.23)

14. Dónall Óg (Young Donal) - Róisín Elsafty (5.27)

15. Oran Mór MhicLeòid – Anna Latharna NicIlliosa (4.19)

16. Nuair Bha Mi Òg – Kenna Chaimbeul 5.06)

17. Cath Chéim an Fhia (The Battle of Keimaneigh) – Nicolas Toibin (3.53)

18. Nuair dh'iathas ceò an fheasgair dlùth – Cairistìona Primrose (3.00)

19. Bùth Dhòmhnaill MhicLeòid – Fionnlagh MacNèill (2.12)

Top of Form

AIRSON TUILLEADH FIOSRACHAIDH:

Calum MacGillEain, Stiùiriche PNE.

07775 866 983

Maolchaluim Scott , Colmcille .


07870 578 648

